
ՀԻՄՆԱՎՈՐՈՒՄ
«ՀՅՈՒՍԻՍ-ՀԱՐԱՎ ՃԱՆԱՊԱՐՀԱՅԻՆ ՄԻՋԱՆՑՔԻ ՆԵՐԴՐՈՒՄԱՅԻՆ ԾՐԱԳԻՐ-ԾՐԱԳԻՐ 4-Ի ՇՐՋԱՆԱԿՆԵՐՈՒՄ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՍՅՈՒՆԻՔԻ ՄԱՐԶԻ ՎԱՐՉԱԿԱՆ ՍԱՀՄԱՆՆԵՐՈՒՄ ԳՏՆՎՈՂ ՈՐՈՇ ՏԱՐԱԾՔՆԵՐԻ ՆԿԱՏՄԱՄԲ ՀԱՆՐՈՒԹՅԱՆ ԳԵՐԱԿԱ ՇԱՀ ՃԱՆԱՉԵԼՈՒ ԵՎ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2022 ԹՎԱԿԱՆԻ ՀՈՒՆԻՍԻ 9-Ի ԹԻՎ 851-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ» ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ

Իրավական ակտի ընդունման անհրաժեշտությունը.
Նախագծի նպատակն է Հյուսիս-հարավ ճանապարհային միջանցքի ներդրումային ծրագիր- Ծրագիր 4-ի (այսուհետ՝ Ծրագիր) շրջանակներում Մ- 2 ավտոճանապարհի մաս հանդիսացող Ագարակ-նախատեսվող Քաջարանի թունելի ելք (կմ 10+650- կմ 42+875, Լոտ 1) և նախատեսվող Քաջարանի թունելի մուտք – Սիսիան-Քաջարան հատվածի նախատեսվող նոր խաչմերուկ (կմ 0+000 – կմ 10+650, Լոտ 2), այդ թվում՝ Քաջարանի թունել (երկարությունը մոտ 7 կմ), ճանապարհահատվածի կառուցումն ապահովելու համար մի շարք տարածքներ ճանաչել հանրության գերակա շահ։ 
	Կարգավորման հարաբերությունների ներկա վիճակը և առկա խնդիրները․
Դեպի ծով ուղիղ ելքի բացակայության պայմաններում՝ տրանսպորտային կապերի բարելավումը և տրանսպորտային ծախսերի նվազեցումը ՀՀ կառավարության առաջնահերթություններից են։ Երկրի ներսում տարածքների միջև տրանսպորտային կապը մեծացնելու, հարաբերական տրանսպորտային մեկուսացումից դուրս գալու և երկրի տարանցիկ ներուժն իրացնելու նպատակով ՀՀ կառավարություն առաջնահերթություններից է Հյուսիս-հարավ ճանապարհային միջանցքի կառուցման ազգային լայնածավալ ծրագիրը։ 
Մասնավորապես ՀՀ կառավարության գերակա խնդիրներից է՝ Հյուսիս-հարավ ճանապարհային միջանցքի ներդրումային ծրագրի- Ծրագիր 4-ի (այսուհետ՝ Ծրագիր) շրջանակներում Մ 2 ավտոճանապարհի մաս հանդիսացող Ագարակ-նախատեսվող Քաջարանի թունելի ելք (կմ 10+650- կմ 42+875, Լոտ 1) և նախատեսվող Քաջարանի թունելի մուտք – Սիսիան-Քաջարան հատվածի նախատեսվող նոր խաչմերուկ (կմ 0+000 – կմ 10+650, Լոտ 2), այդ թվում՝ Քաջարանի թունել (երկարությունը մոտ 7 կմ), ճանապարհահատվածի կառուցումը։
Ծրագրի շրջանակներում իրականացվելու են՝
1․ 2-րդ կարգի, 80 կմ/ ժամ արագությամբ, երկու երթևեկելի գոտով շուրջ 32 կմ ճանապարհահատվածի՝ Ագարակից Վարդանիձոր մոտ 21կմ հատվածի հիմնանորոգման և Վարդանիձորից մինչև թունելի ելք մոտ 11կմ հատվածի կառուցման, ինչպես նաև 11 կամուրջի (ընդհանուրը 2․24 կմ երկարությամբ) և 2 թունելի (ընդհանուրը 0,97 կմ երկարությամբ) կառուցման աշխատանքներ․ 
2․  7 կմ երկարությամբ Քաջարանի թունելի կառուցման և գոյություն ունեցող Մ2 ճանապարհի շուրջ 4 կմ երկարությամբ (Քաջարանի թունելի մուտք - Սիսիան-Քաջարան նախատեսվող նոր ճանապարհահատվածի խաչմերուկ) հատվածի վերակառուցման աշխատանքները։ Թունելն ապահովված կլինի լուսավորության, օդափոխության, հակահրդեհային ժամանակակից համակարգերով։  Թունելի ճանապարհը ասֆալտբետոնե ծածկով է, 2 երթևեկելի գոտիով, 9 մ լայնությամբ։ Ճանապարհի երկու կողմերում կառուցվելու են քայլուղիներ՝ ճանապարհի մակերևույթից մոտ 15 սմ բարձրության վրա, թունելի առաստաղում կառուցվելու է ծխատար խողովակ, որը հանդիսանալու է թունելի եվրոպական ստանդարտներին համապատասխանող օդափոխության համակարգի մաս, իսկ ճանապարհի սալահատակի տակ կառուցվելու է անվտանգության թունել, որը ծառայելու է հնարավոր արտակարգ իրավիճակներում մարդկանց տարհանման համար: 
Ծրագրի արդյունքում գործող երթուղին կկրճատվի շուրջ 14 կմ-ով, տրանսպորտային միջոցների միջին արագությունը 50 կմ/ժ-ից կհասնի 80 կմ/ժ-ի, մոտ 40 րոպեով կկրճատվի Հյուսիս-հարավ ճանապարհային միջնացքի ներդրումային ծրագրի` Քաջարան-Ագարակ ճանապարհահատվածի երթևեկության ժամանակը, կնվազի ծովի մակարդակից 2535 մ բարձրության վրա գտնվող Մեղրու լեռնանցքի օգտագործումը, հնարավորություն կստեղծվի խուսափել ձմռանը լեռնանցքի անցանելիության դժվարություններից, զգալիորեն կբարձրանա ճանապարհային անվտանգության մակարդակը, կավելանա ապրանքաշրջանառությունը։
Ծրագրի իրականացման շահը գերակայում է Ծրագրի շրջանակներում կառուցվող վերը նշված ենթակառուցվածքների օտարման շերտի սահմաններում գտնվող տարածքների սեփականատերերի շահերի նկատմամբ,  քանի որ նպատակաուղղված է «Հանրության գերակա շահերի ապահովման համար սեփականության օտարման մասին» օրենքի 4-րդ հոդվածի 2-րդ մասի «զ» պարբերությամբ նախատեսված հաղորդակցության ուղիների, մասնավորապես համապետական կարևոր նշանակություն ունեցող Հյուսիս-հարավ ճանապարհային միջանցքի կառուցման ճանապարհաշինական ծրագրի իրականացման ապահովմանը:
Ծրագրի շրջանակներում ՀՀ կառավարության 2022 թվականի հունիսի 9-ի N 851-Ն որոշմամբ (այսուհետ՝ Որոշում) Մ 2, Երևան-Երասխ-Գորիս-Մեղրի-Իրանի սահման միջպետական նշանակության ավտոմոբիլային ճանապարհի մաս հանդիսացող Ագարակ-նախատեսվող Քաջարանի թունելի ելք (կմ 10+650- կմ 42+875, Լոտ 1) և նախատեսվող Քաջարանի թունելի մուտք – Սիսիան-Քաջարան հատվածի նախատեսվող նոր խաչմերուկ (կմ 0+000 – կմ 10+650, Լոտ 2), այդ թվում՝ Քաջարանի թունել (երկարությունը մոտ 7 կմ), ճանապարհահատվածի կառուցումն (այսուհետ՝ Ծրագիր) ապահովելու նպատակով ՀՀ Սյունիքի մարզի վարչական սահմաններում գտնվող որոշ տարածքների նկատմամբ ճանաչվել է հանրության գերակա շահ։
 	Ծրագրի իրականացման ընթացքում՝ ՀՀ Սյունիքի մարզի Մեղրի համայնքի Լեհվազ բնակավայրում տրանսպորտային հանգույցի հատվածում կատարվել են նախագծային փոփոխություններ, քանի որ տվյալ հատվածի օտարման գոտու սահմաններում  
հայտնաբերվել է ՀՀ կառավարության 29․12․2005 թ․ N 2322-Ն որոշմամբ հաստատված՝ ՀՀ  Սյունիքի մարզի պատմության և մշակույթի անշարժ հուշարձանների պետական ցուցակում ընդգրկված 19-րդ դարի ջրաղաց  (աղյուսակի 8.37 կետ, 4-րդ ենթակետ), որը ընդգրկված է նաև ՀՀ կառավարության 15․03․2007թ․ թիվ 385-Ն որոշմամբ հաստատված օտարման ոչ ենթակա հուշարձանների ցուցակում (հավելված 9, աղյուսակի 8.37 կետ, 4-րդ ենթակետ)։ Նշվածի հետևանքով փոփոխվել է «Գրին Փաուեր» ՍՊԸ-ին պատկանող խողովակաշարի տեղափոխման օտարման գոտին։ Բացի այդ՝ Ծրագրի խորհրդատուի կողմից հողերի օտարման և տարաբնակեցման ծրագրի իրականացման ընթացքում իրականացված աշխատանքների արդյունքում պարզվել է, որ Որոշման ընդունման օրվա դրությամբ առկա են եղել օտարման գոտու սահմաններում ներառված գրանցված գույքային միավորներ, որոնք արտացոլված չեն եղել կադաստրային էլեկտրոնային քարտեզում և, հետևաբար չեն նույնականացվել ու հանրության գերակա շահ չեն ճանաչվել։ Նշվածից բացի՝ կադաստրային քարտեզի ուղղման արդյունքում որոշ տարածքներ ընդգրկվել են օտարման գոտու սահմաններում։   
Նշվածով հանգամանքներով պայմանավորված՝ հաշվի առնելով, որ առանց նշված տարածքների հնարավոր չէ Ծրագրի իրականացումն, նախագծով առաջարկվում է՝ Ծրագրի կարիքների համար ՀՀ Սյունիքի մարզի Քաջարան համայնքի Քաջարան բնակավայրում, Մեղրի համայնքի Տաշտուն, Վարդանիձոր, Գուդեմնիս, Լեհվազ, Մեղրի, բնակավայրերում ընդհանուր 62 հողամասերի ազդակիր տարածքները ճանաչել հանրության գերակա շահ։  
Միաժամանակ նշված 62 հողամասերից՝
· 21 հողամասերը Որոշմամբ հանրության գերակա շահ ճանաչվել են,  սակայն նշված հողամասերից 5-ի համար իրավունքի սուբյեկտը փոխվել է, 5-ի մասով կադաստրային քարտեզի ուղղման արդյունքում հողամասերի ազդակիր մակերեսները փոխվել են, իսկ 11 հողամասի մասով նախագծային փոփոխություններով պայմանավորված փոխվել է օտարման գոտին, ինչի արդյունքում փոխվել են նաև հողամասերի ազդակիր մակերեսները (մեծացել կամ փոքրացել են), ուստի անհրաժեշտ է նշված տարածքների մասով սկսել նոր  օտարման գործընթաց, ինչը թույլ կտա ապահովել հողերի սեփականատերերի օրենքով սահմանված իրավունքների իրականացման հնարավորությունը։
Նշվածով պայմանավորված՝ նախագծով առաջարկվում է տվյալ 21 հողամասերի մասով Որոշումը ուժը կորցրած ճանաչել՝ համապատասխան փոփոխություններ կատարելով նաև Որոշման թիվ 2 հավելվածում ։   
· 41 միավոր հողամասեր (դրանց որոշ հատվածները կամ ամբողջությամբ) ընդգրկվել են Ծրագրի շրջանակներում կառուցվող ճանապարհահատվածների օտարման գոտու սահմաններում, որից 1-ը կադաստրային քարտեզի ուղղման արդյունքում ներառվել է օտարման գոտու սահմաններում, 25 հողամասեր նախագծային փոփոխությամբ պայմանավորված ներառվել են օտարման գոտում, իսկ 15-ը կադաստրային քարտեզում տեղադրված նոր ծածկագրեր են, որոնց մասով թերևս Որոշման ընդունման օրվա դրությամբ առկա են եղել գրանցված գույքային իրավունքներ, սակայն դրանք արտացոլված չեն եղել կադաստրային էլեկտրոնային քարտեզում, ուստի տվյալ կադաստրային ծածկագրերը չեն ներառվել Որոշման մեջ։ Հաշվի առնելով, որ  առանց նշված տարածքների հնարավոր չէ Ծրագրի իրականացումը՝ առաջարկվում է վերջիններս հանրության գերակա շահ ճանաչել։
Հավելենք, որ օտարվող սեփականության ձեռք բերող հանդիսանում է Հայաստանի Հանրապետությունը, որի անունից հանդես է գալիս «Ճանապարհային դեպարտամենտ» հիմնադրամը։ 
Օտարվող սեփականության օտարման գործընթացն սկսելու վերջնաժամկետը 2024 թվականի դեկտեմբերի 30-ն է։

Լրացուցիչ ֆինանսական միջոցների անհրաժեշտության և պետական բյուջեի եկամուտներում և ծախսերում սպասվելիք փոփոխությունների մասին.
Նախագիծը լրացուցիչ ֆինանսական միջոցների անհրաժեշտություն և ՀՀ 2024 թվականի պետական բյուջեի եկամուտներում և ծախսերում փոփոխություններ չի առաջացնում: 

Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ.
	ՀՀ կառավարության 2021-2026թթ. գործունեության ծրագրի «3.2 Ճանապարհաշինություն» բաժնի 3-րդ կետի 1-ին ենթակետ, համաձայն որի՝ ճանապարհաշինության բնագավառում ՀՀ կառավարության ռազմավարական խնդիրներից է  Հյուսիս-հարավ ճանապարհային միջանցքի ներդրումային ծրագրի իրականացումը, մասնավորապես Հյուսիս-հարավ ճանապարհային միջանցքի ներդրումային ծրագիր-Ծրագիր 4-ի շրջանակներում Քաջարակ-Ագարակ շուրջ 32 կմ ճանապարհի վերակառուցում: 

Նախագծի ընդունման ակնկալվող արդյունքը․
Որոշման ընդունման արդյունքում Ծրագրի կարիքների համար անհրաժեշտ հողամասերը կճանաչվեն հանրության գերակա շահ, ինչը հնարավորություն կտա օրենքով սահմանված կարգով իրականացնել տվյալ հողամասերի օտարման գործընթացը՝ ապահովելով Ծրագրի բնականոն ընթացքը:  

